
ՄԱՍՆԱԳԻՏԱԿԱՆ ՈՒՍՈՒՑՄԱՆ ԴԱՍԸՆԹԱՑՆԵՐՈՒՄ ԸՆԴԳՐԿՎՈՂ ԳՈՐԾԱԶՈՒՐԿԻՆ ՎՃԱՐՎՈՂ ԿՐԹԱԹՈՇԱԿԻ ԱՄՍԱԿԱՆ ՉԱՓԸ ՍԱՀՄԱՆԵԼՈՒ ՄԱՍԻՆ


Համաձայն «Զբաղվածության մասին» Հայաստանի Հանրապետության օրենքի 21-րդ հոդվածի 2-րդ մասի 1-ին կետի` Հայաստանի Հանրապետության կառավարությունը  ո ր ո շ ո ւ մ  է.
1. Սահմանել բնակչության զբաղվածության կարգավորման ամենամյա պետական ծրագրի շրջանակում մասնագիտական ուսուցման դասընթացներում ընդգրկվող գործազուրկին վճարվող կրթաթոշակի ամսական չափը` «Նվազագույն ամսական աշխատավարձի մասին» Հայաստանի Հանրապետության օրենքի 1-ին հոդվածով սահմանված նվազագույն աշխատավարձի հիսուն տոկոս:
2. Սույն որոշումն ուժի մեջ է մտնում պաշտոնական հրապարակմանը հաջորդող օրվանից։

ՏԵՂԵԿԱՆՔ – ՀԻՄՆԱՎՈՐՈՒՄ
«ՄԱՍՆԱԳԻՏԱԿԱՆ ՈՒՍՈՒՑՄԱՆ ԴԱՍԸՆԹԱՑՆԵՐՈՒՄ ԸՆԴԳՐԿՎՈՂ ԳՈՐԾԱԶՈՒՐԿԻՆ ՎՃԱՐՎՈՂ ԿՐԹԱԹՈՇԱԿԻ ԱՄՍԱԿԱՆ ՉԱՓԸ ՍԱՀՄԱՆԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

	Իրավական ակտի հիմնավորումը

	1.
	Անհրաժեշտությունը

	
	2014 թվականի հունվարի 1-ից ուժի մեջ է մտել «Զբաղվածության մասին» Հայաստանի Հանրապետության 2013 թվականի դեկտեմբերի 11-ի ՀՕ-152-Ն օրենքը (այսուհետ` Օրենք) և ուժի մեջ մտնելու պահից ուժը կորցրած է ճանաչվել «Բնակչության զբաղվածության և գործազրկության դեպքում սոցիալական պաշտպանության մասին» Հայաստանի Հանրապետության 2005 թվականի հոկտեմբերի 24-ի ՀՕ-206-Ն օրենքը: Հետևաբար, անհրաժեշտություն է առաջացել զբաղվածության իրավունքի նորմեր պարունակող իրավական ակտերը համապատասխանեցնել Օրենքին:

	2.
	Ընթացիկ իրավիճակը և խնդիրները

	
	Օրենքի 21-րդ հոդվածի 2-րդ մասի 1-ին կետի համաձայն, ՀՀ կառավարությանը վերապահված է սահմանել բնակչության զբաղվածության կարգավորման ամենամյա պետական ծրագրերի շրջանակներում մասնագիտական ուսուցման դասընթացներում ընդգրկվող գործազուրկին վճարվող կրթաթոշակի ամսական չափը: Մինչև 2014թ. հունվարի 1-ը մասնագիտական ուսուցման դասընթացներում ընդգրկվող անձանց վճարվող կրթաթոշակի ամսական չափերը սահմանված էին «Բնակչության զբաղվածության և գործազրկության դեպքում սոցիալական պաշտպանության մասին» ՀՀ օրենքով: 2014թ. հունվարի 1-ից հետո գործող կարգավորմամբ, գործազուրկին վճարվող ամսական կրթաթոշակի չափի սահմանումը հրատապ անհրաժեշտություն է մասնագիտական ուսուցման ծրագրի կազմակերպման համար` հաշվի առնելով նաև այն հանգամանքը, որ ներկայումս արդեն իսկ ՀՀ աշխատանքի և սոցիալական հարցերի նախարարության աշխատակազմի «Զբաղվածության պետական ծառայություն» գործակալության տարածքային կենտրոններից ստացվել են ծրագրի շուրջ 250 հայտեր:

	3.
	Տվյալ բնագավառում իրականացվող քաղաքականությունը

	
	Զբաղվածության ռազմավարության գերակա նպատակների իրականացման շրջանակներում զբաղվածության պետական կարգավորման բնագավառում մեկնարկել են համալիր բարեփոխումներ` զբաղվածության ակտիվ քաղաքականության անցման օբյեկտիվ անհրաժեշտությամբ պայմանավորված: Մասնավորապես, զբաղվածության պետական կարգավորման շրջանակներում գործազուրկների մասնագիտական ուսուցումը շարունակում է մնալ հիմնական ակտիվ ծրագրերից մեկը:

	4.
	Կարգավորման նպատակը և բնույթը

	
	Նախագիծը մշակվել է զբաղվածության ակտիվ քաղաքականության նոր մոդելի գործնական կիրառության իրավական հիմքերի ապահովման և Օրենքի կիրարկումն ապահովելու նպատակով: Նախագծով առաջարկվում է սահմանել բնակչության զբաղվածության կարգավորման ամենամյա պետական ծրագրերի շրջանակներում մասնագիտական ուսուցման դասընթացներում ընդգրկվող գործազուրկին վճարվող ամսական կրթաթոշակի չափը: Ընդ որում, գործազուրկին վճարվող ամսական կրթաթոշակի չափը Նախագծով առաջարկվում է կապել նվազագույն ամսական աշխատավարձի չափի հետ` այն սահմանելով վերջինիս հիսուն տոկոսի չափով:

	5.
	Նախագծի մշակման գործընթացում ներգրավված ինստիտուտները և անձինք

	
	ՀՀ աշխատանքի և սոցիալական հարցերի նախարարությունը 

	6.
	Ակնկալվող արդյունքը

	
	Նախագծի ընդունմամբ ակնկալվում է ՀՀ կառավարության կողմից սահմանված` գործազուրկին վճարվող ամսական կրթաթոշակի չափի առկայություն, որն անհրաժեշտ է բնակչության զբաղվածության կարգավորման ամենամյա պետական ծրագրերի շրջանակներում մասնագիտական ուսուցման դասընթացների կազմակերպման համար:





















ՏԵՂԵԿԱՆՔ
«Մասնագիտական ուսուցման դասընթացներում ընդգրկվող գործազուրկին վճարվող կրթաթոշակի ամսական չափը սահմանելու մասին» Հայաստանի Հանրապետության կառավարության որոշման նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին


«Մասնագիտական ուսուցման դասընթացներում ընդգրկվող գործազուրկին վճարվող կրթաթոշակի ամսական չափը սահմանելու մասին» Հայաստանի Հանրապետության կառավարության որոշման նախագծի ընդունման առնչությամբ այլ իրավական ակտերում փոփոխություններ և (կամ) լրացումներ կատարելու անհրաժեշտություն չկա:


ՏԵՂԵԿԱՆՔ
«Մասնագիտական ուսուցման դասընթացներում ընդգրկվող գործազուրկին վճարվող կրթաթոշակի ամսական չափը սահմանելու մասին» Հայաստանի Հանրապետության կառավարության որոշման նախագիծն ընդունելու դեպքում պետական բյուջեում ծախսերի և եկամուտների էական ավելացումների կամ նվազեցումների մասին


«Մասնագիտական ուսուցման դասընթացներում ընդգրկվող գործազուրկին վճարվող կրթաթոշակի ամսական չափը սահմանելու մասին» Հայաստանի Հանրապետության կառավարության որոշման նախագիծն ընդունելու դեպքում պետական բյուջեում ծախսերի և եկամուտների էական ավելացումներ կամ նվազեցումներ չեն նախատեսվում, քանի որ կրթաթոշակին հատկացվող գումարները նախագծով առաջարկվող չափին համապատասխան արդեն իսկ նախատեսվել են 2014թ. պետական բյուջեի կազմում ներառվող զբաղվածության կարգավորման 2014թ. պետական ծրագրով:

